
1.Кереш                                                           
                                                               Әгәр милләт мине илтифат итеп искә алса,-

Шул минем максатым,теләгем һәм бәхетем.

Мин сиңа яратуымны сөйләдем и милләтем;

Мин ышанам ки: син дә  мине дус күрерсең.

Г.Тукай

          Егерменче гасыр башларында  ул сүзләрне татар поэзиясенең йөзек кашы булган бөек Тукай әйткән. “Аны халык бик яшьләй үз шагыйре итеп таныды; аны аңлады,ул  җырлаган нәрсәләрнең үз рухындагы нәрсәләр икәнен тойды... Шәхси тормыштан мәхрүм Тукаев үзенең шигырьләре ,ул шигырьләренең халык күңелендәге  яңгырашы  белән  генә яшәде ,шул гына аңа тормыш иде” дигән сүзләрне Тукайның дусты ,каләмдәше Ф.Әмирхан язган. Әйе, дөрес язган ул,  Тукайның шигырьләре ,мәкаләләре бүген дә  яңгырый, безнең күңелләребезнең түрендә саклана.  “...Татар баласы үз милләтенең кайгы–хәсрәтен, хис–кичерешләрен беләсе килсә, һичшиксез Тукайны укырга тиеш..." дигән сүзләрне язучы Р.Вәлиев тә әйтә.Без бүген дә Тукайны өйрәнәбез ,аны укыган саен  укыйсы килә, өйрәнгән саен, үзең өчен яңалык ачасың, дөньяга Тукай күзләре белән карыйсың, аның йөрәген сыкраткан хисләр синең күңелеңне дә кузгата. 
2.Төп өлеш.
            Г.Тукай публицистикасында халыкның  тормышы,уй-хисләре ,теләк –омтылышлары,аны кызыксындырган проблемалар зур урын алып тора.Ул мәкаләләрендә иҗтимагый мәсьәләләрне, халыкның катлаулы авыр  хәлен,фаҗигале язмышын,аларны фәкыйрьлеккә ,наданлыкка  дучар иткән шартларның кешелексезлеген  сурәтләнгән.Тукайның иҗатындагы бу күренеш шул чорның иҗтимагый тәртипләрен бәяләүгә,халыкка аның яшәү шартларын төшендерүгә хезмәт итә.Аның иҗатында шул чорда яшәгән  һәм тормышта билгелерәк булган  күп кешеләр гәүдәләнәләр,күп вакыйгалар чагылалар.

         Г.Тукайның публицистика  өлкәсендәге  эшчәнлеге  ,Җаек шәһәрендә 
башланып,1913 нче елга кадәр дәвам итә.Г.Тукай яшәгән Җаек шәһәрендә татар телендә “Әлгасрел-җәдит” исемле әдәби –публицистик журнал,”Фикер” исемле әдәби-политик газета,”Уклар” исемле сатирик журнал чыга башлый.Тукай өчен  менә шушы газета-журналлар  киң эш мәйданына әйләнәләр,аның каләменең киң колач алып үсеп китүенә уңайлы шартлар тудыралар.Тукай шушы газета-журналларда бик дәртләнеп эшли.1905 елгы инкыйлаб алып килгән хөррият шагыйрьгә канатларын киңрәк җәяргә мөмкинлек тудыра.
           Соңрак Тукай татар дөньясының мәркәзе Казанга килә.Ул бу шәһәргә бик зур әзерлек белән килә.”Мин...саф,коеп куйган поэт та түгел,мин дипломат,политик,общественный деятель дә бит,”- дип әйтерлек нык рухлы шәхес булып җитешә.Моның өчен асыл нигез ташы Җаек шәһәрендә салына.Тукайга  Казанда иҗат итү,көрәшү өчен бары  5 ел 8 ай вакыт бирелә.Сизгер җанлы шагыйрь ул чорда хөкем сөргән дөрессезлеккә,тигезсезлеккә каршы көрәшкә чыга.Туры әйтергә яраткан Тукай үзенең мәкаләләрендә патша самодержавиясенең тискәре якларын, аның халыкны изүен ачыктан ачык фаш итә.Казанда ялгыз булмый Тукай. Ф.Әмирхан ,Г.Камал, Г.Коләхмәтов, Сүнчәләй  белән якыннан таныша. Якташым Г.Кариев та Тукайның якын дусты була.Шагыйрь “Әльислах” газетасын ,”Ялт-йолт”, ”Яшен” журналларын чыгаруда актив катнаша .Илдә булган,күңелен кузгаткан,ризасызлык тудырган бөтен вакыйга да Тукай каләме  аша ,каләме генә түгел ,хәтта йөрәге аша да дөньга саркып чыга.Аңа иҗат итү өчен бары 8 ел бирелә. Ләкин Тукай бу вакытны янып-дөрләп уздыра,безнең күңелләрдә соклану тудырырлык әсәрләр иҗат итә.
        Шушы кыска гына вакыт эчендә Тукайның үз милләте турында уйламаган вакыты булдымы икән? Юктыр ,мөгаен. 1906нчы елда  ул “Безнең милләт үлгәнме,әллә йоклаган гынамы?” дигән мәкаләсен”Фикер “газетасының 14 нче санында бастырып чыгара. Тукай бу мәкаләсендә үз милләтен алдагы сафта,әдәбияты,мәдәнияты  бай булган ,белемле кешеләргә бай милләт итеп күрергә тели.Үз халкының  да башкалар янында лаеклы урын яулавын   күрәсе килә.”Кем тырышса ,табар” дигә гыйбарәсе ул чор өчен генә түгел,хәзерге көн өчен дә актуаль яңгырый. Тукай халык күңелен уятыр өчен бөтен көчен куя,ул халыкның “уянасына “ нык ышана. ”Бәс ,безнең милләт үлмәгән дә ,йокламаган да,һушы гына киткән.Мәзкүр рәвешләр илә һушына китерсәк ,дус кем,дошман кем –милләт үзе аерыр”,-дип яза ул мәкаләсендә.
       1906 нчы елда Г.Тукай үзенең ”Мөхарәбә вә Государственная дума” исемле политик  мәкаләсен язып чыга.Мәкалә “Әлгасрел- җәдит”нең  1906 нчы ел 4 һәм 5 нче саннарында  басыла.Бу мәкалә тәрҗемә булса да, Тукай турыдан туры тәрҗемә итми,фикерне үткенәйтү,стильне матурлау өчен үзеннән сурәтле гыйбарәләр өсти,шул чор матбугатын күзәтеп баруы ,халык тормышындагы үзгәрешләрне  күрә белүе нәтиҗәсендә яңа мәгълүматлар да бирә.Тукайның бу мәкаләсе бөтен илне тетрәткән япон сугышына һәм сугыштан килгән авырлыклардан котылу мәсьәләләренә  багышланган.Анда рус-япон сугышының сәбәпләре,аның халык өстенә китергән авырлыклары тирән ачыну белән сөйләнә .Оештырылган Дәүләт думасының, байлар  думасы булып,халык өчен хезмәт итмәячәге кискен дәлилләр белән исбат итә. “Дума да байлар Думасы улачак.Анлар үз урталарындан вәкил интихаб идеб, Петербургка йибәрәчәкләр ,у вәкилләр дә кәнделәре ичүн вә фөкараи әһали ичүн мөһид мәсьәләләри мөхакәмә идәчәкләр. Ләкин бу янә бер мәүкыйфе тәәммелдер:фикерең нәҗат вә фәлахенә бай адәмне кәфил итмәк кяре гакылмыдыр?”,- дип яза үз мәкаләсендә Тукай.
          Шул ук елда Тукай, А.Н.Бахның “Царь голод, экономические очерки»  исемле  җыентыгын тәрҗемә итеп, шуның бер өлешен  “Әлгасрел-җәдит” журналында”Царь –Голод, яхуд Ачлык-Падишаһ” исеме белән бастырып чыгара.Ул әсәренең эпиграфы итеп тә: ”Дөньяда бер  падишаһ бар ки,ул падишаһ гаять шәфкатьсездер,аның исеме дә –Ачлыктыр “,-дигән сүзләрне яза. Тукай:”Берәүгә ни өчен тормыш яхшы да,берәүгә ни өчен начар? Ни өчен берәүләр корсак киерәләр,кабаралар,күперәләр дә,ни сәбәпле икенчеләр ачлыктан каталар-үләләр?”,-дигән сорауларны куя , шуларга җавап бирүне, җавап эзләүне үз мәкаләсенең максаты итеп куя.Г.Тукай,фикерләр җиңел аңлашылсын өчен,халыкчан гыйбарәләр дә кулланган. “Тот качыгыңны!Мин бер пар итек өчен 2 көн бөкрәйдем,ә син бер көндә ясаган 10 аршин киндергә алыштырмакчы буласың. Юк, иптәш, авызың пешәр, дип әйтер. -Ботка пешми!”, -дип яза ул җыентыкның   ”Товарлар кыйммәте” дигән өлешендә. 
       Мәктәп-мәдрәсәләр дини-схоластикага күмелеп калуы,дөнья тормышы өчен кирәкле булган фәннәргә уку йортларында урын бирелмәве,нәтиҗәдә  аларның шул тормышны яклаучы,надан, дөнья тормышыннан  хәбәрсез кешеләр тәрбияләнүе,татар халкының укуга –белемгә омтылышы мәсхәрә ителүе Коръәнне һәм Ислам әдәбиятын тирәнтен белгән Тукайның нечкә күңелен яралый. Ул ишаннарның, муллаларның бу гамәлләре белән  килешми .Иртәме,соңмы Тукай аларның җәзасыз калмаячакларын “Кыямәт көне” мәкаләсендә дә билгели.  ”Ярабби, бу көн җәза мәйданына чыгарылган гөнаһларның исәбен-хисабын кем белер?Монда ялганчылар,гамәл сатып ашаучылар,шәкертләр хакын ашаучы муллалар,үзләре яхшы аңлап җитмәгән нәрсәне балаларга укытып, ислам балаларының гомерен ашаган хәлфәләр,милләтне ялкауландырып,фәкыйрьләндереп зәһәрләнгән ишаннар-тәрәкъкыйгә дошманнар...һичберенең үз башын коткарырга чарасы булмаганлыктан,бер-берсеннән ярдәм теләргә мәҗбүр булырлар.  ...Динне хурладыгыз,мөселманлыктан көлдегез!Галимнәребезне танымадыгыз.Тугъры сөйләгәннәрне кыстыгыз,издегез. Шәкертләрне иң түбән теләнчеләрдән дә яман күрдегез “,-дип фаш итә ул аларны. ”Уральcк имамнарына ачык хат “ мәкаләсендә имамнарның “Фикер “газетасына карата булган карашларын тәнкыйтьли. Чыгып килгән матбугатның  ислам кулында булып,татар телендә чыгарылган газеталар,журналлар ,китаплар  белән сез ни өчен риза түгел ?Акыллы кешеләр бу эшегез белән риза булмаслар ,ди.Бу дини кешеләрнең сәдака ияләре булып утыруларын гына теләми Тукай ,ә мөселман дөньясын яктыртучылар,аклаучылар итеп күрергә тели . ”Бастыра торган китапларыгыз булса,без бастырып  бирүгә ихтиһад итәмез, сезләр безнең матбагамызны китаплар,рисаләләр язып бастырып нурландырыңыз”,- дип эндәшә ул имам-муллаларга үз мәкаләсендә.
          Тукай үзенең “Хиссияте миллия” мәкаләсендә халыкның аң-белемгә мохтаҗ икәнлеген раслый.Әгәр тормыш шушы агымнан акса,татар милләтенең ,дөньсының, мәдәниятенең, бай тарихының ,әдәбиятының  үсеш-үзгәреш чорында  бөтенләй югалуын да күзаллый Тукай.Шуңа ул мәкаләсендә: ”Милләт образованный кешеләргә һәм халык файдасын һәртөрле үзенең шәхси мәнафигыннан вә корсак файдаларыннан өстә тота торган,милләт файдасын күз өстендәге кашы дәрәҗәсендә газиз тота торган милләт арсланнарына мохтаҗ. Милләт аталарга, аналарга, мөгаллимнәргә ,мөгаллимәләргә , мөрәббиләргә вә 
мөрәббияләргә, чын мөхәррирлек табигатьләренә вә салахиятләренә мохтаҗ. ...Безнең милләт тә Пушкиннарга ,граф Лев Толстойларга ,Лермонтовларга мохтаҗ. Кыскасы гына, безнең милләт тә башка милләтләрнең тәрәккыйләренә сәбәп булган чын мөхәррирләргә, рәссамнарга, яңа-яңа милли шигырьләргә, музыкага вә гайреләргә мохтаҗ”,- дигән асыл сүзләр әйтә.Рус милләтенең акыллы,белемле кешеләре белән бергәлектә яшәргә,әдәбиятлары белән мәдәниятләре белән танышырга өнди. Мәкаләсенең соңында милләтне алга,яктыга әйдәүче шәкертләргә,яшьләргә эндәшә:”Тырышыңыз, карендәшләр,
шәкертләр, тырышыңыз! Муллаларның мендәр өстенә корсак шиңдереп 
утыруларына гына канәгать итмәңез. Бөтен өмитемез ,бөтен риҗа вә илтимасымыз анчак сезгә гаиттер". 
           Тукай беренче публицистик әсәрләрендә үк хатын-кыз азатлыгын яклау юлына баса.Аның беренче публицистик әсәре хатын-кыз язмышының хокуксызлыгын сурәтли. “Әлгасрел-җәдит” журналында “Дөреслекне сөйләүче” имзасы белән  Мәфтуха исемле хатын язмышын сурәтли. Өметсезлеккә бирелгән ханын ахун янына бара.Ахун аның хәленә керә,аерылырга карар кыла ,ләкин Оренбург казыйлары бу эшкә каршы төшә.Тукайның мәкаләсе басылгач,Оренбург казыйлары үз сүзләреннән кире кайталар ,хатынга иреннән аерылырга рөхсәт бирелә.Бу мисалдан Тукай матбугат сүзенең  җәмгыятькә  көчле тәэсирен күрә.
          Язучыбызның мәкаләләре бик күп.Тукай үз мәкаләләрендә җәмгыятьне эчтән кимерүче гаделсезлекне,әхлаксызлыкны фаш итә. Тукай  үзенең “башыннан сыйпап  үстергән милләте”н дә, дин әһелләрен, наданлыкны һ.б .  бик күп нәрсәләрне дә аямый, үткен, туры сүзләре белән көрәшә ,ризасызлыгын белдерә .Ул  “Тәнкыйть кирәкле шәйдер” дигән мәкаләсендә әдәби тәнкыйтьнең бурычлары турында да бик әһәмиятле сүзләр әйтеп калдыра. Аның әсәреннән мондый фикерләрне аерып алырга мөмкин:
- матбугат һәм әдәбият күп таралган чакта тәнкыйть кирәкле бер нәрсә,чөнки тәнкыйть булмаганда,яхшы әсәрләр белән бергә,укучыларга зарарлы әсәрләрнең таралуы да мөмкиндер;

-әдәбият,матбугат халык арасында белем һәм  нур таратучы ,әгәр халык арасында белем ,нур таратасы урында  наданлык һәм бозыклык таратсалар, күп зарар китерерләр;
-тәнкыйть кешеләрнең әдәбиятны укуларына җитәкчелек итәргә,нинди әсәрләрне ничек укырга икәнлекләрен күрсәтергә тиеш;

-тәнкыйть мәкаләләре язу һәм тәнкыйтьче булу җиңел эш түгел.Аның өчен әдәбият белән нык таныш булырга,әдәбият дөньясында ат уйнаткан кеше булуы кирәк . Һәр  мәкалә язучыда да шушы сыйфатларны күрергә тели Тукай
.
     3.Йомгаклау

    “Татар халкының –бу баласын шушындый тетрәнү белән яратып үз итүе тикмәгә түгел: ул-Тукай язмышында үз тарихи язмышының чагылышын күргән.Аның шигърияте аша үзенең бөтен каһарман һәм фаҗигале тарихын танып белгән”,-дип яза  “Тукайның бөеклеге һәм фаҗигасе “ дигән мәкаләсендә Нурмөхәммәт Хисамов.Тукайның шигырьләрендә дә , публицистик мәкаләләрендә дә үз язмышын күргән халык. Беркайчан да үз мәнфәгатен кайгыртмаган Тукай,ул халык язмышы белән яшәгән.Халкы белән бергә шатланган да,кайгырган да.
          Бик аз гомер бирелгән Тукайга. Күгебездә якты кояш булып балкыган,үзенең гомерен дә аямыйча эшләгән дә эшләгән  ,дөньяны яктыга,аклыкка  күмәргә теләгән. Бүген ,Тукай үзе булмаса да, ул сирпеп калдырган яктылык, нур безнең дә күңелләрне яктырта ,җылыта. Тукайлы халык булганга бәхетле  без!

